
Орманды ел арасында тоғай деп те атайды. Орман көлеңкелі, көбіне,
тымық, жазда салқын, қыста салқын болады. Ағаш ішінің жарықтығы да өзгеше.
Оның құрамына, тығыздығына, биіктігіне байланысты жерге жететін жарық
мөлшері 5-10 пайыздан 50 пайызға дейін өзгереді. Ағаш жапырақтары көмір
қышқылын жұтып, оттегін бөліп шығарады. 1 гектар жердегі орман сағатына 2
кг. дейін көмір қышқылын жұтады. Бұл 200 адамның 1 сағатына бөліп
шығаратын көмір қышқыл газына тең.

Денсаулық үшін қарағайлы орманның пайдасы ерекше. Қарағайдың
қылқанды жапырақтары мен діңі жүйке, тыныс жолы мен өкпе, жүрек пен
қантамырларының аурулары сияқты көптеген науқастарға шипалы заттар бөліп
шығарады.

Орманды алқаптарда ауру тудыратын микробтар аз болады.Қаланың
ауасымен салыстырғанда мұндай бактериялар 300 есеге кем болады. Қылқан
жапырақты ормандағы ауаның тазалығы хирургиялық операция бөлмесiндегi
тазалықпен бiрдей болады. Орман топырақтың құнарлылығын сақтайды. Жердiң
тозуын болдырмайды. Орман су көздерiн қорғау қызметiн де атқарады.
Ауылшаруашылық жерлерiн жолдарды құм, шаң басудан қорғайды.

Астананың айналасына жасанды жасыл орман өсірудің мән-маңызы
ерекше. Ағаш отырғызу, көгалдандыру жұмыстары елорданың экологиялық
тазалығына оң әсерін тигізіп қана қоймай, қаланы аңызақ желден, жазғы шаң-
тозаңнан, күшті дауылдан қорғайтын қалқан болмақ. Ғылыми деректерге
сүйенсек, жапырақты ағаштар шаң-тозаңның 30 пайызын, ал қылқан
жапырақтылар 42 пайызға дейінін ұстап қалуға қабілетті екен. Ал бір гектар
орман 400 келі күкірт қышқыл газын өзіне сіңіре алатын көрінеді.

Орманды алқап Астананың ауа райын да өзгертетіні анық. Яғни, жазда –
аптап ыстық, қыста ызғарлы суық болмайды. Оттегі ұлғайып, денсаулыққа
шипасын тигізеді.

Байырғы Ақмола сор топырақты, қалың батпақты аймақта орналасқан.
Сондықтан тамыры құнарлы топыраққа бітетін өскіндердің бұл өңірді тез
жерсініп, жайқалып кетуі екіталай.  Бірақ, қаланы көгалдандыру ісін жүзеге
асыру үшін құрылған арнайы ғалымдар тобы ағаш біткенді зерттеп, олардың
ішінен Астана ауа райына икемді өскіндерді іздеп тапты. Мысалы, Орман
шаруашылығы республикалық ғылыми өндірістік орталығы сол кезеңдерде 800-
ге тарта ағаш түрін сынақтан өткізсе, соның 15 түрі Астана топырағына төзімді
екендігін анықтаған.



Сонымен, кезіндегі Ақмола үшін ертегідей елестеген Астана төңірегін
жасыл желекпен көмкеру бағдарламасы сәтімен жүзеге аса бастады. Осы
шаруамен айналысатын «Жасыл аймақ» республикалық мемлекеттік кәсіпорны
құрылды. Осы орталық базада 159 қызметкер жұмыс істесе, елорда төңірегіне
орман отырғызумен 2 мыңнан астам адам айналысады.  Алғашында Астана
айналасына жылына 2500 гектар аумаққа қолдан орман жасалса, кейін жыл
сайын 5 мың гектар жерді жайқалту міндеттелген. Бұл жыл сайын 10
миллионнан астам түп ағаш егілуге тиіс деген сөз. Үлкен құлшыныспен жүзеге
асырылып жатқан ауқымды жұмыстың арқасында 1997 жылдан бастап бүгінге
дейін 65 мың гектар алқап орманға оранып үлгеріпті. Оның 14 мың гектар бөлігі
қаланың қарауына берілген.

Бүгінде Астананың жасыл белдеуін қалыптастыру ісімен айналысатын
Астана, Вячеслав, Қызылжар, Шортанды орман шаруашылықтары жұмыс
істейді. Бұған қоса, орманға отырғызылатын ағаш тұқымдарын жерсіндіріп,
өсіретін 69 гектарлық «Дамса» және 110 га аумақты алып жатқан «Аққайың»
тұқымбағы бар. Мұнда қарағай, балқарағай, қайың, шегіршін, үйеңкі, самырсын,
шырша, жиде, терек, алма, тал секілді ағаштардың 30-ға жуық түрі өсіріледі.

Әрине, орман болғаннан кейін, оның ішінде неше түрлі аң-құстар мен
жәндіктер болуға тиіс. Бұған да мемлекет үлкен мән беріп отыр. Бүгінде қолдан
жасалған орманға қырғауыл, сауысқан сияқты құстардың бірнеше түрі
ұшырылып, бұлар қарқынды көбейе бастаған. Аңдардың ішінен түлкі, қоян,
қарсақ секілді түз тағыларын көруге болады.

Осыдан екі жыл бұрын Астана қаласын дамыту жөніндегі алқалы жиында
Президент Нұрсұлтан Назарбаев елорда төңірегіндегі жасыл белдеуді қалаға
қарай 5 шақырым жақындату жөнінде тапсырма берген болатын. Осыған
байланысты 2011-2012 жылдар аралығында Астана маңындағы 34 мың гектар
аумақтың жарамдылығы зерттеліп, соның 9 мың гектары орман өсіруге жарамды
деп танылып отыр. Ағаш тұқымдарын жерсіндіріп, өсіруге екі жылдай уақыт
кететінін ескерсек, елордаға барынша жақын орналасқан бұл өңірлер 2015 жылы
жасыл желекке оранатын болады.

Астананы айналдыра жасыл белдеу құру жөніндегі «Жасыл ел»
мемлекеттік бағдарламасы бойынша, елорданың жан-жағындағы ен тоғай
жылдан-жылға көбейіп, қанатын кеңге жайып келеді. Мысалы, биыл жас
шыбықтар Қоянды, Шөптікөл, Бозайғыр, Бабатай елді мекендері бағытына қарай
егілсе, келесі жылы Приречное (4355 га), Михайловка (724 га) кенті аумағына
отырғызу жоспарланған. Ал 2015 жылы осы өңірлерде жасыл белдеулерді құру
жұмыстары жалғасын тауып, елордаға 5 шақырым жақындаған 2048 га алқапқа
орман өсіріледі. Содан кейінгі 2016 жылы жасыл желек Қызылсуат, Қойкелді,
Шұбар, Михайловка, Фарфоровый және Малотимофеевка елді мекендері
аумағына қарай созылып, мұнда жалпы көлемі 3243 га болатын ландшафтық-
рекреациялық (адамдардың тынығуына арналған) орман отырғызу жобасы қолға
алынады.

Осылайша, жазық далада жайқалған орман алқабы 2020 жылға қарай 101
мың гектар аумақты құрайтын болады. Жоспар бойынша, Астананың
айналасына жасыл желек отырғызу жұмыстары осымен тәмамдалады. Бұдан
кейін сыңсыған ну орманды күтіп-баптау, өрттен қорғау жұмыстары жүргізілетін



болады. Демек, 2020 жыл елорда үшін ерекше кезең болмақ. Ол кезде қаланы
орман ішінен іздеп табатындай жағдайға жетуіміз ғажап емес.

Бастапқы кезде қайың, қарағай, шырша, емен ағаштары отырғызылса,
соңғы кезде қарақат, долана, шие де егіле бастады. Осыдан 15 жыл бұрын
отырғызылған шыбықтар бүгінде зәулім бәйтерекке айналып үлгерген. Бүгінгі
таңда орманның жалпы аумағы 65 мың гектарға жетіп отыр. Ал 2020 жылға
дейін орманды алқап 100 мың гектардан асып, Бурабайға дейінгі аймақты түгел
қамтитын болады. Орман болған соң аң-құстың болуы да табиғи заңдылық.
Сондықтан орман алқабына соңғы 3 жылда мыңнан аса қырғауыл жіберілсе,
таяуда тағы 1000 қырғауыл «орман тұрғындары» қатарын көбейтті. «Жасыл
белдеудің» жай-күйін үнемі бақылауда ұстап, жыл сайын арнайы барып, өз
көзімен көріп қайтуды Елбасы әдетке айналдырған.

Cоңғы жылдары орман алқабы Астананың ауа-райына оң әсерін тигізе
бастағаны жайлы зерттеуші мамандар да жиі сөз етіп жүр. Бұрындары азынап
тұратын жел сабасына түсіп, қытымыр аяздың беті қайтқан. Сондай-ақ
бұрындары жиі болатын, кісіні ұшыратындай дауыл соңғы жылдары тыйылған.

Қазгидромет мамандарының да мәліметі зерттеуші мамандардың
мәліметтерімен сәйкес келеді екен. Ресми орын мамандарының мәліметінше,
өткен жылдармен салыстырғанда, жалпы, орташа жылдық температура біршама
жоғарылай түскен. «Климаттық зерттеулер қорытындысы соңғы жылдарда ауа
температурасының 0,3°С-қа жоғарылағанын көрсетіп отыр. Бұл өзгеріс, әсіресе
қыс мезгілінде айрықша сезіледі. Соңғы жылдары қыс мезгілінде екпінді жел
азайып, үскірік аяз бәсеңдей түскен», – дейді Қазгидромет мамандары.
Мамандар ауа температурасының жылынып, желдің бәсеңсуіне «Жасыл
белдеудің» әсер етіп отырғанын да тілге тиек етеді.Мамандардың сөзін қаланың
байырғы тұрғындары да растайды.

